
				ఈ పుట అచ్చుదిద్దబడ్డది
రా - ఆ మూట ఎవరిదీ? 

రం - నాది గాదు, ఎవరో ఇక్కడెట్టి అల్లావెళ్ళారు. 

రా - నే యిస్తాలెండి.

అని మూటతీసి, తనుకూచుని మూట వొళ్ళో పెట్టుగున్న క్షణంలోనే రైలుకదలడం చూసి అతడు మూటఅవతలికి గిరవటేయగా, 

రం - అదేంపని!  

రా - అవతలాయనకి పాపం మూటనష్టం కూడా ఎందుకనీ!

సూరపరాజు - చూశారూ! చిక్కొచ్చిపడ్డది. మా ఇద్దరమ్మాయిలకీ వివాహాలు. పెళ్ళికొడుకులికి పట్టుతాపితాలు కొనాలి. రొండూ ఒకటేతూనికా, ఒకటేరంగూ, ఒకటేసైజూ, ఒకటే ఖరీదూ ఉండితీరాలి. 

గిరీశం - వార బొత్తిగా ఉండకూడదేం! 

సూ - ఉంటే కుస్తీలు జరిగిపోతాయి మగపెళ్ళివార్లల్లో. అదీచిక్కు. ఏమిటి సాధనం! 
గి - డామిట్! ఇదాచిక్కూ! ముందు ఒకటి కొనండి. 

సూ - కొంటే ఏమైనట్టూ? 

గి - ఎవ్వరూ చూడకుండా దాన్ని రెండెట్టి గుడించండి. “వెరీ సింపిల్, యూ కెన్ వర్కిట్ ఎట్ హోమ్” 

రాముడు, తనేగీసిన ఒక రంగుబొమ్మ చిన్నకాముడు గారికి చూపిస్తూ, 

రా - చూశారండీ బొమ్మా! 

చి - చూశా. ఇంకాబాగా ఉండాలంటే ఏంకావాలి. కొత్త రంగులా, కొత్తకుంచెలా?  

రా - అవేమీ పనికిరావండీ! 

చి - కాగితం మీద వేస్తేనయమా, గుడ్డమీద వేస్తేనయమా ఇంకా బాగుండడానికి? 

రా - అవీ పనికిరావండీ! 

చి - మరి?

రా - (వేలు గాలిలో తిప్పుతూ) నిరాధారంగా ఇల్లావేస్తే, నే' అనుకున్నట్టు అచ్చంగా వచ్చేస్తుంది.

కమల - ఏమమ్మా! లలితాంబగారూ! మన విశాలాక్షి కాపురం ఇల్లా మారాముళ్ళయి పోతోందేం? మొగుడూ పెళ్ళామూ ఎప్పుడూ మహాభారతంట, ఏం గ్రహచారమోగాని! 

ల - ఏముంది? వీళ్ళ పెళ్ళిసమయంలో సన్నాయివాళ్ళు అపశృతిగా వాయించారట.  

క - శృతేకాదు అల్లాయితే, లయకూడా తప్పి ఉంటుంది. 

ల - అదెల్లా? 

క - ఇప్పుడు అన్ని దెబ్బలేకాని ఉసి ఒక్కటీ లేదు. 

సూర్యానికి తేలుకుట్టగా సదాశివుడు మంత్రంవేస్తూ 


స - ఎక్కడా, కుట్టింది?

భమిడిపాటి కామేశ్వరరావు రచనలు - 1

